
Vischnancas dal Grischun:
da l’autonomia a la collavuraziun

■ L’unitad da basa da la subdivisiun ter-
ritoriala a l’intern dal Chantun furma la
vischnanca. Il svilup demografic ha ef-
fectuà ina diminuziun da la funcziunali-
tad dal sistem communal e rinforzà la
necessitad da la collavuraziun admini-
strativa intercommunala (per evitar ina
fusiun u sco fasa preliminara ad ina ta-
la). Fusiuns vegnan promovidas ferma-
main ils davos onns tras il nov urden da
perequaziun finanziala. Il dumber da las
vischnancas politicas en il chantun Gri-
schun è sa reducì da 220 il 1970 a 158 il
2013.

Autonomia communala
L’autonomia communala grischuna n’è
betg il resultat d’ina rebelliun,mabain d’in
process da participaziun successiva che
parta da la veglia associaziun d’utilisaziun
territoriala communabla (Markgenossen-
schaft) dals Rumantschs e dals dretgs ac-
cordads als Gualsers immigrads. Quell’as-
sociaziun e quels dretgs han furmà la basa
materiala per il svilup dals vischinadis e da
lur autonomia. En il 14avel–16avel
tschientaner è il domini feudal vegnì sut-
minà e superà finalmain tras la cessiun dals
dretgs suverans a las dretgiras. Quest pro-
cess è succedì en las singulas dretgiras ed
en lur vischinadis en differentas epocas e
manieras; el aveva dentant dapertut la me-
dema finamira, numnadamain il dretg da
disponer libramain dal terren e dal funs, da
far libramain commerzi, d’administrar ils
affars communals en atgna autonomia e da
cundecider en la nominaziun da las auto-
ritads e dals derschaders. La Brev da fede-
raziun dal 1524 ed ils Artitgels da Glion
dal 1524 e 1526 han stgaffì la basa structu-
rala e legala cun privar la baselgia da ses
dretgs suverans seculars, permetter la
tscherna libra dals plevons e da la confes-
siun tras las plaivs e ceder als «cussegls e vi-
schnancas» ils dretgs suverans statals e cun
quai la suveranitad. Quest fatg ha provocà
in’unda d’acquists da dretgs feudals ch’èn
però vegnids abrogads definitivamain pir il
1815. Tals dretgs han survivì oravant tut
en furma da dretg da proponer u da con-
fermar il mastral/derschader ed en la suve-
ranitad formala (chaus feudals, Razén, Ta-
rasp, Otg Dretgiras). Las dretgiras exerci-
tavan la pussanza giudiziala (tschep e fur-
tga) e lur mess represchentavan ellas a las
dietas da las Lias respectivas ed a la Dieta
da las Trais Lias. Ils cumins han refusà tut-
tas tentativas da dar al stadi dapli dretgs
centrals per garantir la defensiunnaziunala
ed exequir l’administraziun da las Terras
subditas, s’imponind qua tras sco stadi per
propi. Els consistivan d’ina vischnanca
(p.ex. Cuira) u da las vischnancas e dals vi-
schinadis d’ina u da pliras valladas (p.ex. la
Cadi, il Valragn, il Puschlav e.a.). Questas
corporaziuns da vischnancas e vischinadis
sa cumponivan da lur vart dad in u da plirs
vitgs cun lur curts, bains ed aclauns, ed el-

las èn daventadas persunas giuridicas ditg
avant la vischnanca politica moderna. Sco
possessuras dals bains communals furma-
van ellas in’unitad economica e revendi-
tgavan, entaifer lur territori suveran, l’au-
tonomia absoluta sur la cultira, il guaud,
l’aua, la chatscha, la polizia e la legislaziun.
Bleras possedevan in’atgna dretgira da
fraud ed in’atgna dretgira civila bassa ema-
trimoniala. Ellas pretendevan ina repre-
schentanza en la dretgira confurma a lur
pussanza, ina cumpart commensurada
dals uffizis da la dretgira sco era dals uffizis
e da las entradas dal stadi central. Las cor-
poraziuns da vischnancas e vischinadis
possedevan, confurm a lur structura u a lur
svilup istoric, ina u pliras suprastanzas u
cuvitgs. Sco communitas eran ellas surordi-
nadas als burgais. Ellas – e betg ils singuls
individis – eran responsabels per ils affars
communals, administravan las finanzas
communalas, furmavan la plaiv e la com-
munitad sociala, decidevan tras tschentada
da cumin davart referendums e lantscha-
van iniziativas. En votaziuns democraticas
(vuschs individualas) eruivan ellas la vo-
luntad generala che determinava, en cum-
binaziun cun la voluntaddals auters vischi-
nadis, il pli e qua tras la politica da la Lia
respectiva e quella da las Trais Lias. Inter-
venziuns en l’autonomia toleravan ils vi-
schinadis mo en situaziuns d’urgenza
(guerras, pestilenzas, catastrofas) u per ga-
rantir in’economia effizienta. Il 1526 han
ins per exempel validà ils pais e las mesiras
daCuira. La veglia libertad communala in-
cludeva quella dals individis. Ins na discur-

riva dentant betg dad «autonomia» u da
«suveranitaddal pievel»,mabainda la «giu-
dicatura ed administraziun auta e libra (da
las dretgiras) en cas civils, criminals, poli-
zials ed economics». Entaifer las dretgiras
(ed a cust da quellas) èn s’etablids ils vischi-
nadis sco corporaziuns cun ina vasta auto-
nomia.

Il centralissem helvetic è restàmo in in-
termez senza effects pli gronds. La media-
ziun ha stgaffì in cumpromiss tranter la ve-
glia suveranitad antistatala da las dretgiras
e la nova pretensiun chantunala da dispo-
ner da la surveglianza suprema. Quest
cumpromiss è sa mantegnì era suenter il
1814/15 ed ha garantì l’unitad chantuna-
la, senza cumprometter las veglias structu-
ras republicanas. Il chantun Grischun ha
surlaschà la polizia a las dretgiras ed a las
vischnancas, el è dentant s’approprià da la
surveglianza da l’urden e da la pasch sco era
da la polizia dad esters e da la suveranitad
militara. Il Cussegl pitschen (la Regenza)
ha obtegnì, sco executiva, la pussanza re-
glamentarica ed il Cussegl grond ha rem-
plazzà, sco legislativa (ad referendum), las
anteriuras dretgiras. La giurisdicziun, las
finanzas e l’administraziun dal Chantun
èn vegnidas exclusas dal referendum. Te-
nor Metz è stada la mediaziun ina renova-
ziun extremamain conservativa e l’autono-
mia communala quasi illimitada ha impe-
dì ina democrazia da referendum effizien-
ta. La Constituziun federala dal 1848 ha
provocà ina Constituziun chantunala pli
centralistica. Dals vischinadis èn alura sa
furmadas tras dismembraziun las vi-
schnancas politicas odiernas (1872 224;
2008 203). Entant che questas han pudì
mantegnair lur dretgs, ha il Chantun stuì
privar las dretgiras d’ina part da lur dretgs
u almain far valair sia surveglianza suprema
per pudair funcziunar sco stadi modern.
L’urden giudizial dal 1851 e la Constitu-
ziun chantunala dal 1854 èn stads in cum-
promiss respectà era da las constituziuns
posteriuras (1881, 1894). Las veglias dre-
tgiras èn vegnidas schliadas funcziunal-
main, il Chantun e las vischnancas politi-
cas han exequì lur cumpetenzas. Las vi-
schnancas politicas furman dapi alura uni-
tads politicas parzialmain suveranas entai-
fer il Chantun, cuntrari als «cussegls e vi-
schnancas» ch’eran las autoritads suveranas
absolutas entaifer las Lias respectivas e la
Republica da lasTrais Lias. Ellas hanman-
tegnì, en il rom da las constituziuns supre-
mas da la Confederaziun e dal Chantun,
l’administraziun e la legislativa communa-
la, la polizia, ils affars dals paupers, la scola
e la baselgia, il dretg d’incassar taglias e ta-
xas, la polizia forestala e champestra, la

concessiun dal dretg da burgais ed – ense-
men cun ils cirquits – la pussanza executiva
per ordinaziuns da la Regenza cunter
persunas e corporaziuns. Il Chantun exe-
quescha la surveglianza suprema. Las
vischnancas grischunas possedan, sco
consorzis, 90% dals guauds e 70% da las
pastgiras d’alp.

Il vegl vischinadi è pia daventà ina vi-
schnanca politica tras l’accordanza dal
dretg da vuschar als domiciliads e dal dretg
d’utilisaziun dals bains communals. Il Gri-
schun ha stgaffì la vischnanca unitara ed ils
bains communals na vegnan – almain en
la pratica da recurs dal Cussegl grond e da
la Regenza – betg considerads e tractads
sco facultad dals burgais,mabain sco facul-
tad da la vischnanca politica che dispona
dals dretgs suverans. A la vischnanca bur-
gaisa che, tenor ina concepziun giuridica
concurrenta, furma ina corporaziun spe-
ziala constituida a basa persunala (Aldo
Lardelli), vegnan accordadsmo dretgs par-
ticulars minimals. La lescha da domicil dal
1874èvegnida approvadaperpudairman-
tegnair l’unitad da l’administraziun com-
munala. Ils burgais han accordà il dretg da
vuschar ed il dretgd’utilisaziun a tut ils abi-
tants, els han percunter salvà la decisiun
davart la vendita dabains communals, l’ac-
cordanza dal dretg da burgais ed il dretg da
concessiun (p.ex. da dretgs d’aua) sco era
l’acquist da laina explotada dals guauds
communals, ad ina tariffa pli bassa. Dapi
ils onns 60 vegnan mitigiadas las conse-
quenzas negativas dal fracziunament ex-
cessiv dals anteriurs vischinadis tras la pe-
requaziun finanziala chantunala, las fusi-
uns da vischnancas u la constituziun d’u-
niuns d’interess. L’autonomia communala
vegn dentant considerada e defendida vi-
navant sco part irrenunziabla da la tradi-
ziun e da la mentalitad grischuna.

Adolf Collenberg

Corporaziuns da vischnancas
La Constituziun chantunala dal 1854 ed
insaquantas separaziuns da corporaziuns
da vischnancas posteriuras han transfurmà
ils anteriurs vischinadis fin il 1874 en las
224vischnancaspoliticas (2007206;2011
178). La mancanza d’abitants (emigra-
ziun, inveteraziun) e da daners (forza fi-
nanziala indeblida) daventa pli e pli pro-
blematica en bleras vischnancas pitschnas.
Il suveran grischun ha dentant refusà
mintga tentativa da limitar la fragmenta-
ziun da vischnancas, transferind per exem-
pel las incumbensas administrativas als cu-
mins. Suenter il 1970 han la diminuziun
da la populaziun e la situaziun finanziala
precara promovì la cooperaziun da vi-

schnancas pitschnas en ils pli divers secturs
sco la scola, las sereneras u las societads. En
insaquants cas ha quai manà a fusiuns da
vischnancas ed a la fusiun per exempel da
l’entira Val Müstair (en vigur il 2009) re-
spectivamain da la Val Bergiaglia (en vigur
il 2010) ad ina vischnanca politica, en ge-
neral dentant ad ina collavuraziun sin basa
da contracts simpels, da fundaziuns da
dretg privat e d’implants publics, da socie-
tads da dretg civil, d’uniuns da dretg privat
sco era da corporaziuns communalas e re-
giunalas da dretg public. Adolf Collenberg

Perequaziun finanziala
Repartiziun dals daners publics sin las vi-
schnancas cun la finamira da diminuir las
differenzas en la capacitad finanziala re-
spectivamaind’avischinarquella a lamedia
per permetter a tut las vischnancas
d’ademplir lur obligaziuns en maniera pli
u main eguala. Il chantun Grischun retira
daners da la perequaziun finanziala federa-
la ed enconuscha entaifer sia domena
chantunala la perequaziun finanziala (era:
gulivaziun da finanzas) directa ed indi-
recta.

La perequaziun finanziala directa, refu-
sada il 1945, è vegnida introducida tras vo-
taziun dal 1957 ed è l’instrument principal
per sustegnair las vischnancas particular-
main deblas da finanzas.Quellas obtegnan
contribuziuns da perequaziun d’in fond,
alimentà da contribuziuns communalas e
chantunalas en dependenza dal retgav da
las persunas giuridicas e dals tschains
d’aua. Ils daners dal fond vegnan impun-
dids sut ils suandants titels: perequaziunda
la forza fiscala, contribuziuns ad ovras pu-
blicas e contribuziuns per basegns spezials.

En il cas da la perequaziun da la forza
fiscala sa tracti da contribuziuns a vi-
schnancas cun ina forza fiscala sut lamedia
chantunala. Ils meds finanzials vegnan ac-
cordads senza resalvas, cun excepziun dal
pe da taglia minimal prescrit (120%). Il
1993 ha il sistem da la perequaziun da la
forza fiscala remplazzà las contribuziuns a
scolas ed al pauperesser dependentas da las
expensas; el ha occupà dapi alura ina plazza
adina pli impurtanta. Las contribuziuns ad
ovras publicas permetta a vischnancas de-
blas da finanzas da diminuir ils custs re-
stants per investiziuns necessarias ad im-
ports supportabels. Contribuziuns per ba-
segns specifics vegnan impundidas per sur-
muntar situaziuns finanzialas spezialmain
precaras e per sanar sistematicamain l’eco-
nomia communala surdebitada. Sut quest
titel vegnan era accordadas contribuziuns
a corporaziuns communalas e per la pro-
moziun da la collavuraziun intercommu-
nala.

La perequaziun finanziala indirecta
cumpiglia las contribuziuns liadas dal
Chantun per il manaschi e per investi-
ziuns, graduadas confurm a la forza fiscala
da las vischnancas.Questas contribuziuns
chantunalas vegnan distribuidas dapi il
1985 tenor ina tscherta clav. Las vi-
schnancas vegnan repartidas mintga dus
onns tenor lur forza fiscala en tschintg
gruppas. L’index correspundent vegn eruì
da la forza fiscala, da la chargia fiscala e dal
basegn finanzial. Tut tenor la forza fiscala
vegnan pajadas subvenziuns a tariffas dif-
ferentas. La nova perequaziun finanziala
(Nova gulivaziun da finanzas/NGF) è
vegnida refusada en votaziun il mars
2010. Haimo Heisch

En vastas parts dal Grischun (foto: Lumnezia Dadora) han fusiuns transfurmà ils davos onns ils cunfins da vischnanca tradiziunals.

